
śrīśuka uvāca
itthaṃ viriñcastutakarmavīryaḥ

prādurbabhūvāmṛtabhūradityām Á
caturbhujaḥ śaṅkhagadābjacakraḥ

piśaṅgavāsā nalināyatēkṣaṇaḥ Á Á 1 Á Á

śyāmāvadātō jhaṣarājakuṇḍala -
tviṣōllasacchrīvadanāmbujaḥ pumān Á

śrīvatsavakṣā valayāṅgadōllasa -
tkirīṭakāñcīguṇacārunūpuraḥ Á Á 2 Á Á

madhuvratavrātavighuṣṭayā svayā
virājitaḥ śrīvanamālayā hariḥ Á

prajāpatērvēśmatamaḥ svarōciṣā
vināśayan kaṇṭhaniviṣṭakaustubhaḥ Á Á 3 Á Á

diśaḥ prasēduḥ salilāśayāstadā
prajāḥ prahṛṣṭā ṛtavō guṇānvitāḥ Á

dyaurantarikṣaṃ kṣitiragnijihvā
gāvō dvijāḥ sañjahṛṣurnagāśca Á Á 4 Á Á

śrōṇāyāṃ śravaṇadvādaśyāṃ muhūrtē’bhijiti prabhuḥ Á
sarvē nakṣatratārādyāścakrustajjanma dakṣiṇam Á Á 5 Á Á

dvādaśyāṃ savitātiṣṭhanmadhyandinagatō nṛpa Á
vijayā nāma sā prōktā yasyāṃ janma vidurharēḥ Á Á 6 Á Á

śaṅkhadundubhayō nēdurmṛdaṅgapaṇavānakāḥ Á
citravāditratūryāṇāṃ nirghōṣastumulō’bhavat Á Á 7 Á Á

prītāścāpsarasō’nṛtyangandharvapravarā jaguḥ Á
tuṣṭuvurmunayō dēvā manavaḥ pitarō’gnayaḥ Á Á 8 Á Á

siddhavidyādharagaṇāḥ sakimpuruṣakinnarāḥ Á
cāraṇā yakṣarakṣāṃsi suparṇā bhujagōttamāḥ Á Á 9 Á Á

gāyantō’tipraśaṃsantō nṛtyantō vibudhānugāḥ Á
adityā āśramapadaṃ kusumaiḥ samavākiran Á Á 10 Á Á

dṛṣṭvāditistaṃ nijagarbhasambhavaṃ
paraṃ pumāṃsaṃ mudamāpa vismitā Á

gṛhītadēhaṃ nijayōgamāyayā
prajāpatiścāha jayēti vismitaḥ Á Á 11 Á Á

yat tad vapurbhāti vibhūṣaṇāyudhai -
ravyaktacid vyaktamadhārayaddhariḥ Á

babhūva tēnaiva sa vāmanō vaṭuḥ
sampaśyatōrdivyagatiryathā naṭaḥ Á Á 12 Á Á

taṃ vaṭuṃ vāmanaṃ dṛṣṭvā mōdamānā maharṣayaḥ Á
karmāṇi kārayāmāsuḥ puraskṛtya prajāpatim Á Á 13 Á Á

tasyōpanīyamānasya sāvitrīṃ savitābravīt Á
bṛhaspatirbrahmasūtraṃ mēkhalāṃ kaśyapō’dadāt Á Á 14 Á Á

dadau kṛṣṇājinaṃ bhūmirdaṇḍaṃ sōmō vanaspatiḥ Á
kaupīnācchādanaṃ mātā dyauśchatraṃ jagataḥ patēḥ Á Á 15 Á Á

kamaṇḍaluṃ vēdagarbhaḥ kuśānsaptarṣayō daduḥ Á
akṣamālāṃ mahārāja sarasvatyavyayātmanaḥ Á Á 16 Á Á

tasmā ityupanītāya yakṣarāṭ pātrikāmadāt Á
bhikṣāṃ bhagavatī sākṣādumādādambikā satī Á Á 17 Á Á

sa brahmavarcasēnaivaṃ sabhāṃ sambhāvitō vaṭuḥ Á
brahmarṣigaṇasañjuṣṭāmatyarōcata māriṣaḥ Á Á 18 Á Á

samiddhamāhitaṃ vahniṃ kṛtvā parisamūhanam Á
paristīrya samabhyarcya samidbhirajuhōd dvijaḥ Á Á 19 Á Á

śrutvāśvamēdhairyajamānamūrjitaṃ
baliṃ bhṛgūṇāmupakalpitaistataḥ Á

jagāma tatrākhilasārasambhṛtō
bhārēṇa gāṃ sannamayanpadē padē Á Á 20 Á Á

taṃ narmadāyāstaṭa uttarē balē -
rya ṛtvijastē bhṛgukacchasaṃjñakē Á

pravartayantō bhṛgavaḥ kratūttamaṃ
vyacakṣatārāduditaṃ yathā ravim Á Á 21 Á Á

ta ṛtvijō yajamānaḥ sadasyā
hatatviṣō vāmanatējasā nṛpa Á

sūryaḥ kilāyātyuta vā vibhāvasuḥ
sanatkumārō’tha didṛkṣayā kratōḥ Á Á 22 Á Á

itthaṃ saśiṣyēṣu bhṛguṣvanēkadhā
vitarkyamāṇō bhagavānsa vāmanaḥ Á

chatraṃ sadaṇḍaṃ sajalaṃ kamaṇḍaluṃ
vivēśa bibhraddhayamēdhavāṭam Á Á 23 Á Á

mauñjyā mēkhalayā vītamupavītājinōttaram Á
jaṭilaṃ vāmanaṃ vipraṃ māyāmāṇavakaṃ harim Á Á 24 Á Á

praviṣṭaṃ vīkṣya bhṛgavaḥ saśiṣyāstē sahāgnibhiḥ Á
pratyagṛhṇansamutthāya saṅkṣiptāstasya tējasā Á Á 25 Á Á

yajamānaḥ pramuditō darśanīyaṃ manōramam Á
rūpānurūpāvayavaṃ tasmā āsanamāharat Á Á 26 Á Á

svāgatēnābhinandyātha pādau bhagavatō baliḥ Á
avanijyārcayāmāsa muktasaṅgamanōramam Á Á 27 Á Á

tatpādaśaucaṃ janakalmaṣāpahaṃ
sa dharmavinmūrdhnyadadhāt sumaṅgalam Á

yad dēvadēvō giriśaścandramauli -
rdadhāra mūrdhnā parayā ca bhaktyā Á Á 28 Á Á

baliruvāca
svāgataṃ tē namastubhyaṃ brahmankiṃ karavāma tē Á
brahmarṣīṇāṃ tapaḥ sākṣānmanyē tvā’’rya vapurdharam Á Á 29 Á Á

adya naḥ pitarastṛptā adya naḥ pāvitaṃ kulam Á
adya sviṣṭaḥ kraturayaṃ yad bhavānāgatō gṛhān Á Á 30 Á Á

adyāgnayō mē suhutā yathāvidhi
dvijātmaja tvaccaraṇāvanējanaiḥ Á

hatāṃhasō vārbhiriyaṃ ca bhūrahō
tathā punītā tanubhiḥ padaistava Á Á 31 Á Á

yad yad vaṭō vāñchasi tatpratīccha mē
tvāmarthinaṃ viprasutānutarkayē Á

gāṃ kāñcanaṃ guṇavad dhāma mṛṣṭaṃ
tathānnapēyamuta vā vipra kanyām Á

grāmān samṛddhāṃsturagān gajān vā
rathāṃstathārhattama sampratīccha Á Á 32 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

aṣṭamaskandhē vāmanaprādurbhāvē balivāmanasaṃvādē

aṣṭādaśō’dhyāyaḥ Á Á

